Հիմնավորում
Եվրոպական Միության անդամ և ԵՄ Շենգենյան դրույթները կիրառող ԵՄ ոչ անդամ պետությունների քաղաքացիներին ՀՀ մուտքի վիզայի պահանջից ազատելու մասին կառավարության որոշման նախագծի
1. Անհրաժեշտությունը
«Օտարերկրացիների մասին» Հայաստանի Հանրապետության մասին օրենքի 9-րդ հոդվածի 5-րդ մասի համաձայն՝ Հայաuտանի Հանրապետության կառավարությունն իրավասություն ունի առանց մուտքի վիզայի ռեժիմ սահմանել որոշ պետությունների քաղաքացիների կամ որոշակի կատեգորիայի անձանց համար:

Եվրոպական Միության (ԵՄ) անդամ և ԵՄ Շենգենյան դրույթները կիրառող երկրների ԵՄ ոչ անդամ պետությունների քաղաքացիների համար վիզային ռեժիմի ազատականացումն պետք է դիտարկել շատ ավելի լայն արտաքին քաղաքական համատեքստում: Հայաստանի Հանրապետությունը որդեգրել է ԵՄ հետ մերձեցման քաղաքականություն, ԵՄ հետ վարում է ասոցացման համաձայնագրի, խորը և համապարփակ ազատ առևտրի գոտի ստեղծելու շուրջ բանակցություններ: Ընդլայնված շարժունակության շուրջ ՀՀ-ԵՄ համագործակցությունը ենթադրում է նաև վիզային ռեժիմի ազատականացում ՀՀ քաղաքացիների համար, որպես միջանկյալ նպատակ ունենալով վիզային ռեժիմի դյուրացումը, որի վերաբերյալ համաձայնագրի բանակցություններն ընթանում են ԵՄ հետ: 

Արևելյան գործընկերության 2011թ. գագաթնաժողովի համատեղ հռչակագրում ամրագրված է, որ Արևելյան գործընկեր երկրների քաղաքացիների համար, ըստ յուրաքանչյուր երկրի առաջընթացի և անհրաժեշտ պայմանները բավարարելու դեպքում կազատականացվի ԵՄ մուտքի վիզաների ռեժիմը: Այս դրույթն արտացոլված է նաև բանակցվող ՀՀ-ԵՄ վիզաների դյուրացման համաձայնագրում: Այս համաձայնագիրը հանդիսանում է նաև ապագայում ՀՀ քաղաքացիների համար ԵՄ Շենգենյան գոտու երկրներ առանց մուտքի վիզայի պահանջի  այցելելու գործընթացի առաջին փուլ: Համաձայնագրի իրականացումից մեկ տարի անց նախատեսվում է ԵՄ հետ սկսել ՀՀ քաղաքացիների համար առանց վիզայի ԵՄ երկրներ այցելելու խնդրի շուրջ երկխոսություն, որին կհաջորդի նաև դրա համար անհրաժեշտ գործողությունների ծրագրի մշակումը: Մուտքի վիզաների դյուրացման համաձայնագրով ՀՀ քաղաքացիների համար կնախատեսվեն Շենգենյան գոտու երկրներ մուտքի արտոնագրեր ստանալու դյուրացված ընթացակարգեր: Համաձայնագրով ԵՄ երկրներ պարզեցված մուտք է նախատեսվում մի շարք կատեգորիաների ՀՀ քաղաքացիների համար, մասնավորապես` պաշտոնական պատվիրակության անդամների, գիտնականների, ուսանողների,  լրագրողների,  սպորտի և արվեստի գործիչների, ԵՄ երկրներում օրինական բնակություն ունեցողների մերձավոր ազգականների և այլոց համար: Նշված կատեգորիաների ՀՀ քաղաքացիների համար նախատեսվում է նաև մեկ, երկու և հինգ տարով բազմակի մուտքի Շենգենի մուտքի վիզայի տրամադրում` ըստ անհրաժեշտության: Նախատեսվում է նաև նվազեցնել Շենգենի մուտքի վիզայիի գինը` 35 եվրո, և այն անվճար դարձնել վերոհիշյալ կատեգորիաների, ինչպես նաև երեխաների ու թոշակառուների համար: ՀՀ դիվանագիտական անձնագրի կրողները կազատվեն Շենգենյան մուտքի վիզայի պահանջից:

ԵՄ Շենգենյան դրույթները կիրառող երկրների քաղաքացիների համար ՀՀ մուտքի արտոնագրերի միակողմանիորեն վերացումը դրական ազդեցություն կունենա նաև այն առումով, որ կխթանի մուտքի վիզաների դյուրացման համաձայնագրի ուժի մեջ մտնելու հետ կապված գործընթացները (Եվրոպական հանձնաժողովի եզրակացություն, ԵՄ խորհրդի հավանություն, Եվրոպական խորհրդարանի կողմից վավերացում): 

ԵՄ վիզաների դյուրացման և ռեադմիսիայի շուրջ բանակցությունները Հայաստանի և Ադրբեջանի հետ սկսվել են միաժամանակ: Հաշվի առնելով ԵՄ հետ նախկին փորձը, ԵՄ հավանական մոտեցումը կարող է լինել երկու երկրների համար վիզաների գործընթացը զուգահեռ իրականացնելը (ստորագրել և վավերացնել): Հայկական կողմից բազմիցս շեշտվել է տվյալ հարցում տարբերակված մոտեցման անհրաժեշտությունը: Տարբերակվածության սկզբունքը ենթադրում է, որ ԵՄ պետք է գործընկեր երկրների  հետ հարաբերությունները զարգացնի ըստ յուրաքանչյուրի արձանագրած առաջընթացի: Միակողմանիորեն ԵՄ քաղաքացիների համար ՀՀ մուտքի վիզաների ազատականացումը ԵՄ հետ հարաբերություններում այս համատեքստում նույնպես զգալիորեն առաջընթաց կգրանցի և լրացուցիչ նախադրյալ կհանդիսանա համաձայնագիրը ուժի մեջ մտնելը ԵՄ կողմից Ադրբեջանի հետ չկապակցելու համար: 
2. Ընթացիկ իրավիճակը և խնդիրները
Ներկայումս, նախագծում նշված բոլոր պետությունների քաղաքացիների համար կիրառվում է վիզային ռեժիմ, իսկ դրանցից 13-ի դեպքում (Սլովակիա, Կիպրոս, Լեհաստան, Հունգարիա, Բուլղարիա, Լատվիա, Լիտվա, Ռումինիա, Շվեյցարիա, Ֆրանսիա, Էստոնիա, Սլովենիա, Նորվեգիա), մուտքի վիզա չի պահանջվում դիվանագիտական անձնագիր կրողների համար: Գործող կարգի համաձայն ԵՄ անդամ պետությունների և ԵՄ  Շենգենյան դրույթները կիրառող ԵՄ ոչ անդամ երկրների քաղաքացիները ՀՀ մուտքի վիզա են ստանում ՀՀ դիվանագիտական ներկայացուցչություններում կամ հյուպատոսական հիմնարկներում և սահմանակետերին` առանց նախնական հրավերի: Նշված քաղաքացիները կարող են դիմել նաև էլեկտրոնային մուտքի վիզա ստանալու համար:

Որոշման մեջ նշված երկների հետ մուտքի վիզաների վերացումը Հայաստանի համար միգրացիոն ռիսկեր չի պարունակում:

3.Տվյալ բնագավառում իրականացվող քաղաքականությունը
Օտարերկրացիների մասին ՀՀ օրենքով Հայաստանի Հանրապետության կառավարությունն օժտված է միգրացիոն (ներառյալՙ վիզային) ճկուն քաղաքականություն իրականացնելու անհրաժեշտ գործիքներով: ՀՀ կառավարությունն իրավասություն ունի առանց վիզայի ռեժիմ սահմանել որոշ պետությունների քաղաքացիների կամ որոշակի կատեգորիայի անձանց համար: Ընդ որում, առանց վիզայի ռեժիմի սահմանումը կարող է իրակականացվել ինչպես փոխադարձության սկզբունքի հիման վրա (միջազգային պայմանագրերի կնքմամբ), այնպես էլ, անհրաժեշտության դեպքում` միակողմանիորեն: 

Մինչ այսօր առանց վիզայի այցելությունների ռեժիմ սահմանվել է փոխադարձության սկզբունքի հիման վրա մի շարք պետությունների (hիմնականում ԱՊՀ մասնակից պետությունների և Արգենտինայի) քաղաքացիների համար: Սույն որոշման ընունմամբ, ՀՀ կառավարությունն առաջին անգամ միակողմանիորեն կսահմանի առանց վիզայի ռեժիմ նշված պետությունների քաղաքացիների համար:

4. Կարգավորման նպատակը և բնույթը
Որոշման մեջ նշված պետությունների քաղաքացիների համար սահմանվում է առանց վիզայի ռեժիմ: 

5.Նախագծի մշակման գործընթացում ներգրավված ինստիտուտները և անձիք
Նախագիծը մշակվել է ՀՀ արտաքին գործերի նախարարության աշխատակազմի Եվրոպայի և իրավաբանական վարչությունների կողմից:

6.Ակնկալվող արդյունքը
Նախագծում նշված պետությունների քաղաքացիների համար վիզային ռեժիմի վերացումը խթանիչ ազդեցություն կունենա զբոսաշրջության զարգացման վրա, որպես Հայաստան այցելությունն առավել դյուրին դարձնող գործոն, ինչն էլ իր հերթին ավելի բարենպաստ պայմաններ կստեղծի միջմարդկային ակտիվ շփումների հաստատման համար:

ԵՄ անդամ երկրների հետ համագործակցության շրջանակում կձևավորվի ավելի բարենպաստ քաղաքական և տնտեսական միջավայր, ինչը կնպաստի նաև գործարար կապերի ընդլայնմանը: 

7.Այլ տեղեկություններ
ԵՄ հետ մուտքի արտոնագրային ռեժիմի դյուրացման համաձայնագրեր կնքած բոլոր երկրները (բացի Ռուսաստանից)  ԵՄ քաղաքացիների համար միակողմանիորեն վերացրել են վիզային ռեժիմը: Նման կերպ են վարվել Ուկրաինան` 2005 թ, Վրաստանը` 2006 թ., Մոլդովան` 2007 թ, ինչպես նաև Արևմտյան Բալկանների հինգ երկրները (Ալբանիա, Բոսնիա և Հերցեգովինա, Չեռնոգորիա, Սերբիա և Մակեդոնիայի Նախկին Հարավսլավական Հանրապետություն): Արևելյան գործընկերության երկրներից Ուկրաինան, Վրաստանը և Մոլդովան ԵՄ հետ սկսել են առանց մուտքի վիզաների ռեժիմի շուրջ երկխոսությունը:

Իրավական ակտն ընդունելու դեպքում պետական կամ տեղական ինքնակառավարման մարմինների բյուջեներում ծախսերի և եկամուտների էական ավելացումների կամ նվազեցումների մասին տեղեկանք

Եվրոպական Միության անդամ և ԵՄ Շենգենյան դրույթները կիրառող ԵՄ ոչ անդամ պետությունների հետ վիզային ռեժիմի վերացումը կհանգեցնի ՀՀ մուտքի վիզաների համար գանձվող պետական տուրքի գումարների նվազեցման, որը տարեկան կտրվածքով կկազմի շուրջ 323 մլն. ՀՀ դրամ` հիմք ընդունելով 2011թ. ընթացքում գանձված պետական տուրքի ցուցանիշները: 

Նշված երկրների քաղաքացիներին 2011թ. ընթացքում տրամադրվել է 65,260 հատ մուտքի վիզա, որը կազմում նույն ժամանակահատվածում տրամադրված բոլոր վիզաների 27%-ը: 2011թ. ընդամենը տրամադրվել է 245,425 հատ մուտքի վիզա:

Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին տեղեկանք
Կառավարության որոշման սույն նախագծի ընդունումն այլ իրավական ակտերում փոփոխությունների և/կամ լրացումների անհրաժեշտություն չի առաջացնում: Այն համապատասխանում է ՀՀ միջազգային պայմանագրերով ստանձնած պարտա​վորություններին:

